
DEĊIŻJONI LI ILMENT MA JIĠIX INVESTIGAT AKTAR 

Ilment Nru: 150 

Ilment: Nuqqas ta’ dikjarazzjoni ta’ qliegħ minn Membru 
Parlamentari 

Ilmentatur: Dr Robert Aquilina, President, NGO Repubblika 

Data tal-Ilment: 27 ta’ Marzu 2023 

Data ta’ Dan ir-Rapport: 

 

24 ta’ Novembru 2023 

L-Ilment 

 Permezz ta’ ittra datata s-27 ta’ Marzu 2023 (annessa u mmarkata bħala 
Dok. A), Dr Robert Aquilina, President tal-għaqda voluntarja Repubblika (l-
Ilmentatur) talab li tiġi investigata allegazzjoni illi d-Deputat Parlamentari 
Rosianne Cutajar ma ddikjaratx qliegħ minn kuntratt ta’ konsulenza fid-
dikjarazzjoni tal-assi tagħha għas-sena 2019.  

 Qed nirriproduċi l-kontenut tal-ilment hawn taħt: 

Nirreferi għall-allegazzjoni li d-Deputat Rosianne Cutajar ma ddikjaratx 
qliegħ mill-kuntratt ta’ konsulenza mal-ITS fl-2019 kif kienet obbligata li 
tgħamel.  

L-allegazzjoni saret fil-media:  

https://timesofmalta.com/articles/view/rosianne-cutajar-list-extra-job-
parliament-declaration.1021210  

 L-Ilmentatur irrefera għal rapport li deher fl-24 ta’ Marzu 2023 fuq is-sit 
elettroniku tal-gazzetta The Times of Malta, intitolat “Rosianne Cutajar did not 
list ‘extra’ ITS job in parliament declaration”. Dan ir-rapport allega illi L-Onor. 
Rosianne Cutajar naqset meta ssottomettiet id-dikjarazzjoni tal-interessi 

https://timesofmalta.com/articles/view/rosianne-cutajar-list-extra-job-parliament-declaration.1021210
https://timesofmalta.com/articles/view/rosianne-cutajar-list-extra-job-parliament-declaration.1021210

tagħha għas-sena 2019, dan peress li ma nkludietx riferenza għall-kuntratt ta’ 
konsulenza li kienet ingħatat mill-Istitut għall-Istudji Turistiċi (ITS) fil-perjodu 
kopert mill-istess dikjarazzjoni.  

Il-Kuntest 

 Fit-23 ta’ Marzu 2023, deher rapport fuq is-sit elettroniku tal-gazzetta The 
Shift, intitolat “REVEALED: Rosianne’s contract with ITS…it’s not quite what she 
told Yorgen”1.   F’dan ir-rapport, dehret għall-ewwel darba l-allegazzjoni li l-
Onor. Cutajar kienet naqset meta ssottomettiet dikjarazzjoni ta’ interessi bħala 
membru tal-Kamra tad-Deputati għas-sena 2019. Fl-istess rapport il-kuntratt 
ta’ impjieg tal-Onor. Cutajar ġie ppubblikat (kopja annessa u mmarkata bħala 
Dok. B).  

 Fl-4 t’ April 2023, dan l-Uffiċċju kiteb lis-Sur Pierre Fenech, Kap Eżekuttiv 
tal-ITS (kopja annessa u mmarkata bħala Dok. Ċ). Intalbet informazzjoni dwar 
l-awtentiċità tal-kuntratt ta’ konsulenza li kien ġie ppubblikat fuq is-siti 
elettroniċi tal-gazzetti, kif ukoll informazzjoni dwar jekk il-kuntratt skadiex 
skont it-terminu jew qabel iż-żmien. Barra minn dan, intalbet ukoll 
informazzjoni dwar jekk il-kuntratt tal-Onor. Cutajar ġiex imġedded jew jekk l-
Onor. Cutajar ġietx ingaġġatta mill-ITS sussegwentement permezz ta’ kuntratt 
ieħor.  

 Dakinhar stess u ċioè fl-4 t’April 2023, is-Sur Pierre Fenech wieġeb permezz 
ta’ email (kopja annessa u mmarkata bħala Dok. D), fejn ipprovda risposti għad-
domandi surreferiti.  

 In kwantu l-awtentiċità tal-kuntratt hija kkonċernata, is-Sur Fenech 
ikkonferma illi l-kuntratt ta’ konsulenza li deher fuq is-siti elettroniċi tal-
gazzetti kien il-kuntratt awtentiku ffirmat mill-Onor. Cutajar. Qal li l-istess 
kuntratt kien ġie pprovdut bħala risposta għal talba li kienet saret taħt l-Att 
dwar il-Libertà tal-Informazzjoni (il-kapitolu 496 tal-liġijiet ta’ Malta) f’Lulju tal-
2021.  

 
1 Ara https://theshiftnews.com/2023/03/23/revealed-rosiannes-contract-with-its-its-not-
quite-what-she-told-yorgen/  

https://theshiftnews.com/2023/03/23/revealed-rosiannes-contract-with-its-its-not-quite-what-she-told-yorgen/
https://theshiftnews.com/2023/03/23/revealed-rosiannes-contract-with-its-its-not-quite-what-she-told-yorgen/

 Fir-rigward tat-terminu tal-kuntratt, is-Sur Fenech qal ukoll li kienet l-Onor. 
Cutajar li tterminat il-kuntratt fit-13 ta’ Jannar 2020, dan meta ġiet appuntata 
bħala Segretarju Parlamentari.  

 Mistoqsi jekk l-Onor. Cutajar ġietx ingaġġata b’xi mod mill-ITS wara t-
terminazzjoni tal-kuntratt, is-Sur Fenech qal illi l-Onor. Cutajar ma ngħatat l-
ebda kuntratt ieħor mill-ITS.   

 Fis-17 ta’ Novembru 2023, dan l-Uffiċċju reġa’ kiteb lis-Sur Fenech u talbu 
jipprovdi kopja tal-korrispondenza li bagħtet l-Onor. Cutajar biex tittermina il-
kuntratt ta’ konsulenza fl-2020.  

 Dakinhar stess, is-Sur Fenech irrisponda u qal li:  

 At the time in the beginning of January when I got the news, I had called 
Hon Cutajar to congratulate her on her appointment and she had 
consequently informed me that due to her new appointment she 
obviously cannot continue in her role at ITS, hence we terminated her as 
per normal practice when someone is appointed to cabinet. I immediately 
informed Ms. Claire Briffa our DCS and she processed her termination 
accordingly through the normal channels.    

We can provide proof of this termination with evidence should these be 
needed.  

 Dan l-Uffiċċju rrisponda u talab li jiġu preżentati l-provi rilevanti rigward it-
terminazzjoni tal-kuntratt li għalihom irrefera s-Sur Fenech. Is-Sur Fenech 
ikkonferma li s-Sa. Claire Briffa, COO tal-ITS, kienet se tipprovdi d-
dokumentazzjoni mitluba.  

 Fl-20 ta’ Novembru 2023, is-Sa. Claire Briffa bagħtet kopja ta’ l-aħħar 
payslip tal-Onor. Cutajar għall-perjodu 1 ta’ Jannar 2020 sat-28 ta’ Jannar 2020 
(kopja annessa u mmarkata bħala Dok. E), kif ukoll kopja tal-Formola FS3 tal-
Onor. Cutajar għas-sena 2020 (kopja annessa u mmarkata bħala Dok. F).  

 Dawn iż-żewġ dokumenti jindikaw li l-Onor. Cutajar baqgħet impjegata tal-
ITS sal-14 ta’ Jannar 2020. 

Konsiderazzjonijiet  

 Il-kuntratt in kwistjoni huwa kuntratt ta’ impjieg definit li bih l-Onor. 
Cutajar inħatret bħala konsulent mill-ITS għal perjodu ta’ tliet snin b’effett mit-
2 ta’ Mejju 2019. Meta l-kuntratt ġie ffirmat, l-Onor. Cutajar kienet membru 
tal-Kamra tad-Deputati iżda mhux Segretarju Parlamentari. Is-sempliċi fatt li 
bħala deputat hija assumiet impjieg ma’ entità tal-gvern ma jirrappreżentax 
ksur ta’ etika skont ir-regoli eżistenti. Madanakollu, huwa xieraq li dan l-
Uffiċċju jfakkar f’rapporti preċedenti fejn il-kwistjoni tal-ħatra ta’ membri tal-
Kamra tad-Deputati bħala impjegati jew konsulenti tal-gvern ġiet diskussa2.  

 Potenzjalment seta’ kien hemm kwistjoni dwar jekk fil-fatt il-kuntratt kienx 
wieħed ġenwin jew le, jiġifieri jekk l-Onor. Cutajar għamlitx xogħol ta’ 
konsulenza li jiġġustifika l-impjieg tagħha mal-ITS, iżda apparti l-fatt li dan 
mhux indikat fl-ilment, din il-kwistjoni strettament ma taqax fil-parametri tal-
poteri ta’ dan l-Uffiċċju.  

 Fil-15 ta’ Jannar 2020, l-Onor. Cutajar saret Segretarju Parlamentari għall-
Ugwaljanza u r-Riformi. Li kieku l-kuntratt mal-ITS baqa’ jgħodd meta hija 
assumiet din il-kariga, dan kien jirrappreżenta ksur ta’ etika, iżda mir-risposti li 
ta s-Sur Fenech, jidher li l-kuntratt dam fis-seħħ minn Mejju tal-2019 sa nofs 
Jannar 2020 meta tterminatu l-Onor. Cutajar.  

 Fit-30 t’April 2020, l-Onor. Cutajar bagħtet id-dikjarazzjoni tal-interessi fil-
kapaċità tagħha ta’ deputat parlamentari għas-sena 2019 (kopja tal-ewwel 
faċċata tad-dikjarazzjoni, fejn kellhom jitniżżlu l-impiegi, annessa u mmarkata 
bħala Dok. G). 

 F’dan il-każ, dan l-Uffiċċju huwa ffaċċjat bil-limitazzjonijiet tal-artikolu 14(2) 
tal-Att dwar Standards fil-Ħajja Pubblika, li jgħid illi:  

(2)   Ma għandhiex tittieħed konjizzjoni ta’ lment taħt dan l-Att kemm-il 
darba dak l-ilment ma jsirx sa mhux aktar tard minn tletin jum tax-xogħol 
minn dakinhar li fih min jagħmel l-ilment kien jaf bil-fatt li ta lok għall-ilment 
jew minn sena minn meta jkun seħħ il-fatt li jkun ta lok għall-ilment, skont 
liema data tiġi l-ewwel.   

 
2 Ara r-rapport dwar il-każ nru. K/002 (5 ta’ Lulju 2019) u l-każ nru. K/021 (2 ta’ Novembru 

2020) 

 In kwantu li l-Onor.Cutajar kellha l-obbligu li tiddikjara l-eżistenza tal-
kuntratt ta’ impjieg, kemm id-data meta l-kuntratt ġie iffirmat, kif ukoll id-data 
meta l-kuntratt ġie tterminat għandhom jiġu kkunsidrati.  

 Peress li l-kuntratt ġie terminat f’Jannar tal-2020, u peress li d-dikjarazzjoni 
tal-interessi rilevanti ġiet ssottomessa mill-Onor. Cutajar f’April tal-2020, it-
terminu ta’ sena impost mill-artikolu 14(2) tal-Att jiskatta mhux aktar tard mit-
30 t’April 2020.  

 Dan l-Uffiċċju jqis li l-ilment sar wara li skada t-terminu ta’ sena impost mill-
artikolu 14(2) tal-Att u għalhekk ma jistax jiġi investigat.  

 Dan l-Uffiċċju jerġa’ jtenni r-rakkomandazzjonijiet li saru fir-rapport “Public 
Integrity in Malta”3 mill-Organiżazzjoni għall-Kooperazzjoni Ekonomika u l-
Iżvilupp (OECD), fejn l-OECD indikat li:  

(i) t-terminu msemmi fl-artikolu 14(2) tal-Att u ċioè it-terminu entro liema 
l-ilmenti jistgħu jiġu kkunsidrati minn dan l-Uffiċċju, għandu jiġi estiż; 4 
u 

(ii)   il-prattika  eżistenti li membri tal-Kamra tad-Deputati ikollhom impjieg 
sekondarju, speċjalment meta dak l-impjieg jiddependi minn jew huwa 
impjieg/konsulenza mal-gvern, hija prattika li mhijiex kumpattibbli 
mad-dmirijiet ewlenin ta’ deputati parlamentari.5 

Konklużjonijiet 

 Għalhekk dan l-Uffiċċju ddeċieda ai termini tal-artikolu 17(1) tal-Att dwar 
Standards fil-Ħajja Pubblika li m’hemmx bażi biex dan l-ilment jiġi investigat 
ulterjorment. 

 Din id-deċiżjoni qed tintbagħat lill-Ilmentatur għall-finijiet tal-artikolu 
17(3) tal-Att, kif ukoll lill-Onorevoli Rosianne Cutajar bħala l-persuna li dwarha 
sar l-ilment.  

 
3 Aċċessibbli mis-sit elettroniku tal-OECD https://www.oecd.org/countries/malta/public-
integrity-in-malta-0ecc469e-en.htm  

4 Ara l-istess rapport tal-OECD, p 55 
5 Ara l-istess rapport tal-OECD, p 100, 101, 103, 111 

https://www.oecd.org/countries/malta/public-integrity-in-malta-0ecc469e-en.htm
https://www.oecd.org/countries/malta/public-integrity-in-malta-0ecc469e-en.htm

Dokumenti Annessi 

Dokument A  Ittra datata s-27 ta’ Marzu 2023 mingħand Dr Robert 
Aquilina. 

Dokument B Kopja tal-kuntratt iffirmat mill-Onor. Rosianne Cutajar 
fit-2 ta’ Mejju 2019. 

Dokument Ċ Ittra datata l-4 t’April 2023 lis-Sur Pierre Fenech, Kap 
Eżekuttiv tal-ITS. 

Dokument D Email datata l-4 t’April 2023 mingħand is-Sur Pierre 
Fenech. 

Dokument E Kopja ta’ l-aħħar payslip tal-Onor. Cutajar maħruġ mill-
ITS għall-perjodu 1 ta’ Jannar 2020 sat-28 ta’ Jannar 
2020 

Dokument F Kopja tal-Formola FS3 tal-Onor. Cutajar għas-sena 2020 

Dokument G Estratt mid-dikjarazzjoni tal-Onor. Rosianne Cutajar 
bħala deputat parlamentari datata t-30 t’April 2020 

  





















DOKUMENT Ċ







DOKUMENT E



DOKUMENT F



© Dakar Software Systems

                                 FS-3 TOTALS REPORT  
                                                              

                    Total Gross Pay      :         1005.13

                    Total Gross (Otime)  :            0.00

                    Total Fringe Benefts :            0.00

                    Total Tax            :          151.00

                    Total Tax (Overtime) :            0.00

                    Total Tax Arrears    :            0.00

                    Total N.I.           :            0.00

                    Total Union 1        :            0.00

                    Total Union 2        :            0.00

                    Total Maternity Fund :            0.00

                    Total Otime Tax Hrs  :            0.00

  *** End of Report ***

